
	БҮДҮҮН НАРИЙН ХОЁР

	 

	“Улсын Хэвлэлийн Газар” 1983 онд Улаанбаатар хотноо эрхлэн хэвлүүлсэн “А. П. Чехов,  Түүвэр зохиол” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Б. Дэмчигдорж 

	 

	БҮДҮҮН НАРИЙН ХОЁР

	 

	Николаевын төмөр замын буудал дээр хоёр найз уулзсаны нэг нь бүдүүн, нөгөө нь нарийхан ажээ. Бүдүүн нь дөнгөж сая буудлын газар хооллосон учир, уруул нь тос болж боловсорч гүйцсэн интоор адил гялалзана. Түүнээс херес, флердоранжийн1 үнэр ханхална. Нарийхан нь дөнгөж сая галт тэрэгнээс буугаад чемодан ваадантай бас хатуу цаасан хайрцагтай юм үүрчээ. Түүнээс гахайн утсан мах, кофе цайны шаар үнэртэнэ. Түүний ард урт эрүүтэй, туранхай авгай харагдах нь түүний эхнэр, бас гимназийн2 өндөр сурагч нүдээ онийлгож харагдах нь түүний хүү ажээ.

	— Порфирий! Чи чинь? Хонгор минь, хэчнээн ч жил уулзаагүй билээ! гэж бүдүүн нь нарийхнаа харж дуу алдав.

	— Та минь! Миша! Багын найз минь! Хаанаас гараад ирэв ээ? гэж нарийхан нь гайхав.

	Найзууд гурвантаа үнсэлдэж нулимс дүүрсэн нүдээр бие биеэ харцгаав. Хоёулаа бахдан гайхсан байв. Үнсэлдсэний дараа нарийн нь,

	— Хайрт найз минь! Санаандгүй еэ! Мөн сонин оо! Үгүй наашаа сайн хараач! Урьдын адил гялалзаж явах шив! Өнөөх л дэгжин ганган хэвээрээ, бурхан минь. За тэгээд, баяжаа биз? Гэрлэсэн биз дээ? Би ч харж байгаа биз, гэрлэсэн... За, энэ миний эхнэр Луиза, Ванценбах нутгийн хүн... лютерийн шүтлэгтэй... Энэ бол миний хүү Нафанаил, гуравдугаар ангийн сурагч. Нафаня, энэ миний багын найз! Гимназид хамт суралцаж байсан юм! гэж хэлэв.

	Нафанаил бага зэрэг бодоод малгайгаа авав.

	— Гимназид хамт суралцаж байсан юм! гээд нарийхан нь үгээ үргэлжлүүлэн, — Чамайг юу гэж хочилдог байлаа. Санана уу? Сангийн ном янжуурын галаар түлсний учир Герострат3 гэж, намайг ховчдуу болохоор Эфиальт4 гэж хочилдог сон. Хо-хо... хүүхэд байж ээ! Бүү ай, Нафаня! Түүнд жаал ойрт... Энэ миний эхнэр Ванценбах нутгийн хүн... Лютерийн шүтлэгтэй...

	Нафанаил бага зэрэг бодоод эцгийнхээ ард нуугдав.

	— Ямар шүү амьдарч байна, найз минь? Алба хааж байна уу, хаагаад дууссан уу? гэж бүдүүн нь асууж найзыгаа баяр хөөр болон харав.

	— Алба хааж байна, эрхэм минь. Хоёр жил коллегийн ассесорын алба5 хааж, Станиславын одон авсан. Цалин бага л даа... За тэр ч яах вэ! Эхнэр маань хөгжмийн хичээл заадаг, би хувиараа тамхины хайрцаг модоор хийдэг. Сайхан хайрцаг! Ширхгийг нь рублиэр зардаг юм. Хэрэв хэн нэг хүн арав юм уу илүүг авбал, мэдэж байгаа биз дээ, хямдхан өгнө. Яаж ийгээд болж л байна. Яаманд алба хааж байсан. Одоо мөн газрынхаа харьяа энд ажиллахаар болсон юм... Энд ажиллана даа. За чи ямар шүү байна? Дөрөв, тавдугаар зэргийн тушаалын албанд биз?

	— Үгүй эрхэм минь, арай дээгүүр тавь. Би одоо нууц зөвлөгчийн6 алба хааж байна... Хоёр одонтой гэж бүдүүн нь хэлэв.

	Нарийхны царай гэнэт цайж, хөдөлгөөнгүй болсон боловч удсан ч үгүй инээмсэглэлээр дүүрэв. Түүний царай, нүднээс оч бадрах мэт байв. Өөрөө ч бөгтийж, дүнсийв... Түүний чемодан, боодолтой юм, хайрцаг нь ч атугай атирчих шиг болов... Эхнэрийнх нь урт эрүү улам сунах шиг. Нафанаил номхон зогсож бүх товчоо товчлов.

	— Би, эрхэм дээдэс минь... Тун аятайхан байна! Багын найз гэж хэлж болох хүн гэнэт ийм өндөр тушаалтай болох гэж! Хи-хи-хи.

	— За боль! Юунд ийм янзаар ярина вэ? Чи бид хоёр багын найзууд атал ингэж хэргэм зэрэг хүндэтгэх нь юу вэ? гэж бүдүүн нь ярвайв.

	— Аварч өршөө... Яалаа гэж... Эрхэм дээдэс таны агуу сэтгэлийн их анхаарал бол... амь оруулах ундаа мэт... Энэ бол, эрхэм дээдэс минь, миний хүү Нафанаил... Эхнэр Луиза, Лютерийн шүтлэгтэй гэж хэлж болно...

	Бүдүүн нь хариу хэлэх гэтэл нарийхны нүүрт амтархал, бишрэл, хүндэтгэл илэрхий байхад нууц зөвлөгчийн бөөлжис цутгах шиг болов. Тэгээд нарийхнаас нүүр буруулж, салах ёс гүйцэтгэхээр гар сарвайжээ.

	Нарийхан нь гурван хурууг нь атгаж бүх биеэрээ мэхийж хятад хүн шиг хийхийлэв. Эхнэр нь инээмсэглэв. Нафанаил хөлөө тов хийлгэсэнд малгай нь уналаа. Гурвуулаа гайхсан байв.

	 

	1883


А. П. ЧЕХОВ, ТҮҮНИЙ УРАН БҮТЭЭЛИЙН ТУХАЙ

	 

	Антон Павлович Чехов бол 1860 оны нэгдүгээр сарын 17-нд Таганрог хотноо төрж 1904 оны долоодугаар сарын 2-нд Германы Баденвейлер гэдэг сувиллын газар нас барсан Оросын үргэлжилсэн үгийн гарамгай зохиолч юм. А. П. Чехов 1879 онд дунд Сургууль 1884 онд Москвагийн их сургуулийн анагаах ухааны ангийг тус тус төгсгөн эмчийн мэргэжил эзэмшжээ. А. П. Чехов өнгөрсөн зууны далаад оны сүүлчээр уран зохиолын үйл ажиллагаагаа эхэлж шог өгүүлэл бичин «Мельпомений үлгэрүүд» өгүүллэгийн түүвэр, «Алаг цоог өгүүллэгүүд», «Бүрэнхийд», «Гэм зэмгүй хэл яриа», «Өгүүллэгүүд», «Уйтгарласан хүмүүс» зэрэг олон өгүүлэл нийтлүүлсэн нь Орос оронд хамжлагат ёсыг халсны дараа богино хэлбэрийн үргэлжилсэн үгийн зохиолын авьяаслаг нэгэн зохиолч тодрон гарсныг олны өмнө илтгэн харуулжээ.

	1893 оноос зохиолчийн уран бүтээлийн шинэ үе эхлэн «Дугтуйтай хүн», «Морин хад», «Дурлалын тухай», «Сүйт бүсгүй» зэрэг өгүүллэг, туужид нийгмийн янз бүрийн давхаргын хүмүүсийн оюун санааны доройтлын байдал, тэдгээрийн сэрж сэхээрэн сайн сайхан амьдрал өөд тэмүүлж эхэлснийг тод томруунаар дүрслэн гаргажээ.

	А. П. Чеховын зохиолын баатрууд бол тариачдаас эхлээд ихсийн зиндааны хатад авхай нар, оюутнаас эхлээд профессор, санваартнууд хүртэл өөрийн амьдарч байсан нийгмийн давхаргын бүх хүмүүсийг хамарч, яваа яваандаа сэхээтэн ба ард түмний дундаас гарсан хүмүүсийн хувь заяаг нийгмийн дэвсгэр дээр дүрслэн үзүүлэхэд бүрэн чиглэгдэж байжээ. Түүний ихэнх зохиолд баатруудын нь хайхрамжгүй үзэл санаа ихэнхдээ хоёр чиглэлээр өрнөдөг сонин онцлог ажиглагддаг юм. Энэ нь сэтгэл санаагаар тайвширсан сэхээтэн хүн «дугтуй» дотор ялзрах юм уу, эсвэл жирийн ард түмний дундаас гарсан, мартагдаж, амьдралдаа залхаж гүйцсэн хөөрхий хүмүүс тогтнож буй нийгмийн байгуулалттай зөрчилдөж байдагт оршино. Үүгээрээ зохиолч худал хуурмаг, зальхай шунаг зан төрх, жирийн хүмүүсийн зовлон зүдүүр, өлсгөлөн гачигдалд тулгуурласан нийгмийн байгууллыг хайр найргүй шүүмжилжээ. Тус түүвэрт орсон зохиолуудын санаа, агуулга ч ийм байна.

	«Бүдүүн нарийн хоёр» өгүүллэгт багын хоёр найз олон жил уулзаагүй байгаад санамсаргүй уулзалдахад нэг нь 3-р зэргийн дээгүүр албан тушаалтан болсон байхад нөгөө нь шалихгүй өчүүхэн 8-р зэргийн албан хаагч байсан нь албан тушаал, хэргэм зэрэг хамгийн чухал хэмжүүр болж хүний амьдралд хүнлэг санаа шийдвэрлэх үүрэгтэй биш, харин албан тушаал, зэрэг хэргэмийн өмнө бөхөлзөн долигонох нь хөрөнгөтний нийгмийн албан хаагчдын эрхэмлэх зүйл болж байна. Хөрөнгөтний нийгэм хүнийг ийм арчаагүй байдалд оруулжээ. «Хамелеон» гэдэг алдарт өгүүллэгтээ зохиолч мөн ийм санааг яруу тод гаргажээ. Улааныг үзэж урван, шарыг үзэж шарвадаг нь хаант Оросын цагдаагийн албаны нийтлэг шинж болж байна.

	«Бага дарга Дэлсдэг» өгүүллэгт хаант Оросын хүнд сурталт цагдаагийн бурангуй дэглэмд оодорсон, огцорсон цэрэг жирийн хүмүүст юм бүхэн хориотой байх ёстой гэж хаант засаг шигээ яс махандаа хүртэл итгээд тэнэг мугуйд аашилж дураараа дургиж явааг инээдэмтэйгээр дүрслэн гаргажээ.

	А. П. Чехов наяад оны сүүлчээр төрсөн нутаг Таганрог, Доны тал нутгаар аялж залуу насны дуртгалаа сэргээсний үр дүнд «Хээр тал» туужийг бичжээ. Эл туужийг тэр үеийн Оросын дэвшилт шүүмжлэгчид, зохиолчид уран зохиолд гарсан том үйл явдал гэж баяр хүргэн угтсан нь жирийн ахуй байдлыг уянгын өвөрмөц аялгаар гэнэт сэргээн баясгуулж амьдралын яруу сайхныг илэрхийлж гаргасан зохиолчийн авьяас билгийг зүй ёсоор үнэлсэн үнэлгээ байжээ.

	Монголын уншигчдын сайн мэддэг «Сээхэлзүүр» өгүүллэг нь оросын сэхээтнүүдийн дунд байсан амьдрал, ахуйн хоёр өөр эрмэлзэл, хоёр өөр чиглэлийг ончтой тусган харуулжээ. Гэвч хаант Оросын нийгмийн нөхцөлд сэхээтэн хүний сайн сайхан эрмэлзэл, идэвхийг өрнүүлэх хүчин зүйл огт байхгүй, харин ч тэднийг баллан хөнөөж завхуул зайгуул зан араншныг дэвэргэх бололцоо нөхцөлийг бүрдүүлж байдгийг энэ өгүүллэгт тод дүрсэлжээ. Ийм учраас хүрээлэн байгаа орчныхоо наана цаанахыг ухаарч эхэлж буй сэхээтнүүд аж төрж байгаа нийгмээсээ тасран ганцаардах, цөхрөнгүй байдалд ордог тавилантайг «Хэл бичгийн багш», «Цамхагт байшин» өгүүллэгүүдэд гарган үзүүлжээ. «Дугтуйтай хүн» бол А. П. Чеховын бүтээсэн гол дүрийн нэг юм. Зохиолч хаант Оросын бүхнийг хориотой байлгах цагдаагийн дэглэмийг сэхээтний хүрээнд гарган үзүүлээд хөрөнгөтний нийгмийн эрэмдэг зэрэмдэг, ялзармал байдлыг ой ухаанд шингэхүйц дүрсэлжээ. Ийм ч учраас хөрөнгөтний нийгмийн мөн чанарыг шүүмжлэхдээ В. И. Ленин энэ дүрийг байн байн ашигладаг байжээ.

	А. П. Чехов эмчийн хувьд хүн амын янз бүрийн давхаргынхантай нягт холбоотой байсны үр дүнд «Жалга дотор», «Сүйт бүсгүй» зэрэг олон зохиолоо туурвижээ.

	А. П. Чеховын уран бүтээлтэй монголын уншигчид 1936 оноос эхлэн танилцаж түүний олон сайхан зохиолыг монгол хэлнээ орчуулж Чеховын зохиолын түүврийг хэд хэдэн удаа хэрлэн гаргасан нь манай уншигчдын ширээний ном болж их түгээмэл дэлгэрчээ. Уншигчдад толилуулж буй энэ түүвэрт урьд өмнө монгол хэлээр орчуулж манай уран зохиолын орчуулгын санд үнэт бүтээл болсон хэд хэдэн шилдэг орчуулгыг шинээр редакторлан оруулахын хамт зарим зохиолыг нэмж орчуулсан нь Оросын гарамгай зохиолчийн зохиол бүтээлтэй монгол уншигчдыг танилцуулахад тус дөхөм болно гэж найдаж байна.

	Р. Гүрбазар

Заметки

		[←1]
	 Херес - Испанийн Херес-де-ла Фронтер хотын нэрээр нэршсэн усан үзмийн дарс, флердоранж - жүржийн модны цагаан цэцгийн найрлагатай үнэртэй ус.




	[←2]
	 Гимнази - хуучны дунд сургууль




	[←3]
	 Герострат - Нэрд гарахын тул эртний Эфест байсан Артемидийн алдарт сүмийг НТӨ 356 онд шатаасан хүн (Орч.)




	[←4]
	 Эфиальт - эртний Афины боол эзэмшигчдийн ардчиллын удирдагч. Язгууртан этгээдийн тулгуурыг элдэв арга хэрэглэж устгах шинэчлэлийг НТӨ 462 онд хийжээ (Орч.)




	[←5]
	 Наймдугаар зэргийн албан тушаалтан (орч.)




	[←6]
	 Гуравдугаар зэргийн түшмэл (Орч.)

